
NOTA DE PRENSA


O NÚMERO DE CASAMENTOS CIVÍS EN RIBADUMIA ACADA EN 2025 A SÚA CIFRA MÁIS ALTA DOS ÚLTIMOS DEZ ANOS
· O Concello rexistra 28 enlaces no último ano, consolidando unha tendencia estable e en auxe

· O Xulgado de Paz facilita información e realiza a tramitación íntegra dos matrimonios civís na Casa Consistorial

Ribadumia. Luns, 2 de febreiro. O Concello de Ribadumia pechou o ano 2025 cun total de 28 matrimonios civís celebrados, a cifra máis alta rexistrada no municipio na última década e que supón un incremento do 55% respecto ao ano que lle precede. Este dato confirma a boa acollida deste servizo municipal e o interese crecente das parellas por formalizar o seu enlace civil no concello.

[bookmark: _GoBack]A evolución dos últimos dez anos amosa unha tendencia estable, con oscilacións segundo o contexto social de cada exercicio, pero cun balance global positivo. Así, no período comprendido entre 2015 e 2024 celebráronse entre 10 e 20 vodas anuais, cunha media destacable e picos como os rexistrados en 2021 e 2016 (19 enlaces) ou 2022 e 2024 (18). O dato de 2025 supón, polo tanto, un salto significativo e consolida Ribadumia como un concello escollido por cada vez máis parellas para a celebración de matrimonios civís.

En canto ás condicións do servizo, as tarifas para a realización do enlace civil oscilan entre os 60 e os 170 euros, en función de distintos factores como o empadroamento ou non das persoas contraentes e o lugar escollido para a cerimonia, ben sexa na Casa Consistorial ou noutro espazo autorizado.

As persoas interesadas poden informarse e realizar os trámites necesarios no Xulgado de Paz do Concello de Ribadumia, situado nas oficinas da Casa Consistorial. Dende este servizo municipal lévanse a cabo as tarefas de información, tramitación administrativa e xestión legal, estas dúas últimas só para as persoas empadroadas, necesarias para a celebración do matrimonio civil, facilitando un procedemento próximo, accesible e adaptado ás necesidades das parellas. 
Departamento de Comunicación do Concello de Ribadumia
image1.png
=¥ CONCELLO
DE RIBADUMIA




